
СОҒЫСТАН КЕЙІНГІ ОНЖЫЛДЫҚТАҒЫ ҚАЗАҚСТАН ШАРУАЛАРЫНЫҢ 

КҮНДЕЛІКТІ ТҰРМЫСТАҒЫ МЕРЕКЕЛЕУ МӘДЕНИЕТІ (1945 – 1955) 

А.А. Бекенова*  

Ш.Ш. Уәлиханов атындағы Тарих және этнология институты, Қазақстан, Алматы. 

*Автор-корреспондент

E-mail: bek.alma_81@mаil.ru (Бекенова).

Аңдатпа. Бұл мақалада Ұлы Отан соғысынан кейінгі онжылдықтағы Қазақстан 

шаруаларының мерекелеу мәдениеті қарастырылады. Автор мұрағат, газет, сауалнама 

материалдары негізінде 1945-1955 жылдардағы мерекелердің түрлерін, мерекелерді 

ұйымдастырушы мекемелерді, мерекелер өтетін орындарды, оларды ұйымдастырушыларды, 

шаруалардың мерекелеу мәдениетін анықтаған. Соғыстан кейінгі онжылдықта Халық 

шығармашылығы республикалық үйінің, көркемөнерпаздар үйірмелерінің мерекелерді 

ұйымдастырудағы қызметі талданған. Шаруалар үшін мерекелік кештер мен мерекелік дәріс 

оқуларын өткізу, отгондарда малшылар үшін қызыл отаулар жұмыс жасап, оларда алдыңғы 

қатарлы тәжірибелерді насихаттаумен қатар, көркемөнерпаздар үйірмелерінің жұмысы да 

жүргізілгендігі зерделенген. Мақалада зерделенген онжылдықтағы және сол кезеңнен бері қазіргі 

уақытқа дейін жеткен мерекелердің түрлеріне талдау жасалынған. 1945 жылдан кейін пайда 

болған 9 мамыр мерекесінің тарихи дамып, 1 мамыр – Қазақстан халық бірлігі мейрамының да 

қазіргі уақытқа дейін мерекеленуінің, жалпыхалықтық сипатта сақталуы талданған. Қазақ 

тіліндегі «мейрам» және «мереке» сөздерінің мағыналары ұқсас болғанымен, ерекшеліктеріне 

талдау жасалынып, өзіндік түсінік берілген. 

Түйін сөздер: КСРО, Ұлы Отан соғысынан кейінгі онжылдық, мереке, мерекелеу 

мәдениеті. 

КУЛЬТУРА ПРАЗДНОВАНИЯ В ПОВСЕДНЕВНОЙ ЖИЗНИ КРЕСТЬЯН 

КАЗАХСТАНА В ПОСЛЕВОЕННОЕ ДЕСЯТИЛЕТИЕ (1945-1955) 

Аннотация. В данной статье рассматривается культура празднования среди крестьян 

Казахстана в десятилетие после Великой Отечественной войны. Автор на основе архивных, 

газетных, опросных материалов определил виды праздников в период 1945-1955 годов, 

учреждения-организаторы праздников, места проведения праздников, их организаторов, культуру 

празднования крестьянства. В работе проанализирована деятельность Республиканского Дома 

народного творчества, самодеятельных кружков по организации праздников в послевоенное 

десятилетие. Изучено проведение праздничных вечеров и праздничных лекционных чтений для 

крестьян, работа красных юрт для животноводов на отгонах, не только пропаганды передового 

опыта в них, но и работы кружков художественной самодеятельности. В статье анализированы 

виды праздников изученного десятилетия, в том числе и дошедшие с того периода до настоящего 

времени. Проанализировано историческое развитие и сохранение во всенародном сознании 

праздника 9 мая, возникшего после 1945 года, и сохранение до настоящего времени празднования 

1 Мая – праздника народного единства Казахстана. Несмотря на схожие значения слов «мейрам» 

и «мереке» в казахском языке, были проанализированы особенности данных слов и дано свое 

понимание. 

Ключевые слова: СССР, десятилетие после Великой Отечественной войны, праздник, 

культура празднования. 

CULTURE OF CELEBRATION IN THE EVERYDAY LIFE OF THE PEASANTS 

OF KAZAKHSTAN IN THE POST-WAR DECADE (1945-1955) 

A.A. Bekenova* 

Abstract. This article discusses the culture of celebration among the peasants of Kazakhstan in the 

decade after the Great Patriotic War. The author, on the basis of archival, newspaper, questionnaire 

materials, determined the types of holidays in the period 1945-1955, the institutions organizing the 

holidays, the venues for the holidays, their organizers, the peasantry's culture of celebrating.  The work 

analyzes the activities of the Republican House of Folk Art, amateur circles for organizing holidays in the 

post-war decade.  The organization of festive evenings and festive lectures for peasants, the work of red 

yurts for livestock breeders on distant pastures, not only promotion of best practices in them, but also the 

work of amateur art circles were studied.  The article analyzes the types of holidays of the decade under 

study, including those that have come down from that period to the present. The historical development 

and preservation in the public consciousness of the holiday of May 9, which arose after 1945, and the 

preservation to the present day of the celebration of May 1 – the holiday of national unity of Kazakhstan 

are analyzed.  Despite the similar meanings of the words «meiram» and «mereke» in the Kazakh 

language, the features of these words were analyzed and their understanding was given. 

Key words: USSR, decade after the Great Patriotic War, holiday, culture of celebration. 

Кіріспе. Ұлы Отан соғысынан кейінгі онжылдық Қазақстан шаруалары үшін өте ауыр 

жылдар болып есептеледі. Себебі соғыстан кейінгі шаруашылықты қалпына келтіру жұмыстарына 

азаматтарды жұмылдыру Қазақстан аумағында ғана емес, Қазақстаннан тыс аумақтарға көмекке 

еліміздің азаматтарымен қатар шикізат, өнеркәсіп жабдықтары, жанар-жағар май, азық-түлік 

тонналап жіберілді. Сонымен қатар, соғыстан кейінгі онжылдық тарихта өзіндік ерекшеліктерімен 

қалды: көшірілген ауыр және жеңіл өнеркәсіппен қатар ғылыми және мәдениет ошақтарының 

қарқындап дамуы; соғыс жылдарындағы көшірілген халықтардың қазақ қоғамына өзіндік ұлттық 

сипатын енгізуі; тың және тыңайған жерлердің игерілуі; космосты игерудегі алғашқы қадамдар 

т.б.  

Осындай ғылым мен техниканы қарқындап игеру кезеңінде соғыстан кейінгі 

онжылдықтағы Қазақстан шаруаларының күнделікті тұрмысы қандай болды? Күнделікті 

тұрмыстағы мерекелеу мәдениеті қандай болды? деген сұрақтарды қойғанда көз алдымызға 

таңертеңнен кешке дейін жұмыс істеген, кейде тіпті жоспарды асырып орындау жолындағы 

азаматтарымыз, стахановшыларымыз келеді. Ал олардың күнделікті қарапайым тұрмысын 

зерттегеннің өзінде, мерекелеу мәдениетін жеке алып қарастыру біраз мәселе туындатары анық.  

Материалдар мен әдістер. Соғыстан кейінгі онжылдықтағы Қазақстан шаруаларының 

мерекелеу мәдениеті тақырыбында материалдардың сирек кездесетіні белгілі. Сондықтан осы 

тақырыпты зерделеу барысында архив материалдарымен қатар сол жылдардағы күнделікті 

тұрмыстың бейнесін нақты беретін газеттердің материалдары дереккөздер ретінде пайдаланылды. 

Атап айтқанда, Қазақстан Республикасының Орталық мемлекеттік архивінің 1862 қорының 1 

тізімдемесінің №45, 56а, 60, 61, 70, 72, 73, 83, 84, 85, 91, 92, 99, 100, 102, 112, 113, 114, 118 істері, 

сондай-ақ «Социалистік Қазақстан» газетінің 1945-1955 жылдар аралығындағы жарық көрген 

сандары зерделенді. Сонымен қатар әлеуметтік сауалнама әдісі арқылы алынған деректер, 

нақтылап айтсақ, сол жылдардың тікелей куәгерлерінің естеліктері пайдаланылады. 

Тақырыпты зерделеу барысында алдымен логикалық-талдау және тарихи әдістерді 

пайдаланып, соғыстан кейінгі онжылдықтағы құбылыстар мен оқиғалар мұрағат және газет 

материалдары, сауалнама деректері негізінде талданады. Математикалық әдіс арқылы зерделенген 

уақыт аралығында қанша мереке түрінің болғандығын анықтау. Соның негізінде хронологиялық 

әдісті қолдана отырып, 1945-1955 жылдар аралығында тойланған мерекелердің кестесі 

жасалынады. Ретроспекция әдісін пайдалану үшін соғыстан кейінгі онжылдық аз уақыт 

болғанымен, бүгінгі күн тұрғысынан қарағанда мерекелердің, әсіресе 1945 жылдан кейін пайда 

болған 9 мамыр мерекесінің тарихи дамуы, қазіргі уақытқа дейін жалпыхалықтық сипатта 

сақталуы зерделенеді. Зерттеудің салыстырмалы-тарихи әдісін пайдаланып, күнделікті 

тұрмыстағы мерекелеудің жылдар бойынша өзгеруін, сондай-ақ қазіргі уақыттағы мерекелеумен 

ерекшелігін салыстырамыз. Соңында моделдеу әдісі арқылы соғыстан кейінгі онжылдықтағы 

күнделікті тұрмыстағы мерекелеудің ортақ көрінісі жасалынады. Өзектілік әдісі арқылы соғыстан 

кейінгі күнделікті мерекелеудің, жалпы мерекелердің болашақ ұрпаққа беретін маңыздылығын 

аша отырып қорытындыланады. 

Талқылау. Осы кезең тақырыбына зерттеу жүргізген ғалымдарымыз баршылық: Соғыстан 

кейінгі кезеңде Оңтүстік Қазақстанның әлеуметтік-экономикалық дамуы (1946-1959 жж.) 

(Аскарова, 2004:8-10), Қазақстан ауылдары мен селоларының 1946-1980 жылдардағы әлеуметтік 

жағдайы: тарихы мен сабақтары (Әліқұлов, 2001:120-149), Қазақстан шығармашылық Одағы және 

олардың мәдени-рухани қызметі (1946-1970 жж.) (Сатпаев, 1995:198-202), Орал қаласының 

тарихы: әлеуметтік-экономикалық және мәдени даму аспектілері (1946-2000 жж.) (Журасова, 

2003:3-5), Қазақстанда әміршіл-әкімшіл социализм жүйесін қалыптастырудың сталиндік 

концепциясының мерзімді басылымдарда насихатталуы (1925-1956 жж.) (Махат, 2007:6-7), 

Қазақстан ауыл-селоларының қоғамдық саяси өмірі (1946-1960 жж.) (Слямбеков, 1992:171-175), 

Қазақстанның ауыл шаруашылық интеллигенциясы (1946-1965 жж.) (Төлеубаева, 1995:151-172). 

К. Қабылғазының «Дәуір үні» еңбегінде 1946-1951 жылдардағы Қазақ радиосының қызметі 

зерделеніп, мерекелер туралы хабарлардың радиодан қалай берілгендігін атап өтеді (Қабылғазы, 

2003:152;162). 

Ал шетелдік басылымдардан С.В. Соколовский «Этнографическое обозрение» журналында 

1975-2000 жылдар аралығында мерекелерді, мерекелеу салтын зерттеуге байланысты жиырма 

шақты мақала мен бес хабарламаның, сондай-ақ жарияланымдар мен конференция 

материалдарына қатысты бірқатар рецензиялардың жарық көргенін атап өтеді (Соколовский, 

2004:47). Аталған жиырма бес жылда мерекелерді зерттеу бойынша санаулы мақаланың ғана 

жариялануынан осы тақырыпқа шетелдік ғылыми кеңістікте аз зерттелгенін байқаймыз. Д. Горин 

«От карнавала к литургии: мотивы атеистической космогонии в главном советском празднике» 

мақаласында кеңестік қоғамда сталиндік тәртіптің бекуімен қараша шерулерінің өзінде 

карнавалдық мәдениеттің көрініс бергенін, халықтық шерулерге қарағанда жеңісті салтанатты 

бейнелеу орын алғандығын, мерекелік ұрандардың өзі алдын ала басты газеттерде жарияланғанын 

жазады. Өмірлік ағымның орнына қатаң ұйымдастырушылық орын алып, мерекенің көшеден 

салтанатты жиындарға, концерттерге ұласқандығын көрсетеді. Посткеңестік мемлекеттік 

мерекелер ерекшеленгенмен, мәдени тенденцияның транформациялануын көреміз деп ой 

түйіндейді (Горин, 2015:86, 88). И.В. Голиусова «Alma Mater» ғылыми журналының 2013 жылғы 

№ 5 санында Д.М. Генкиннің, О.Л. Орловтың, М.М. Бахтиннің еңбектерінің негізінде мереке 

түсінігін жан-жақты талдай келе, мерекенің гуманистік мәні: адамның табиғатпен және басқа 

адамдармен өзара үйлестігінде, гуманистік құндылықтардың бекуінде, мерекенің белгіленген 

ережелерімен әркімнің келісімінде, мерекеге қатысушылардың қолдауында, салт-дәстүрдің 

сақталуы мен берілуінде деген қорытындыға келеді. 

Жоғарыда аталған зерттеулерге шолу жасау, Қазақстанның соғыстан кейінгі 

онжылдықтағы шаруаларының күнделікті тұрмысы тақырыбында (әсіресе сол жылдардағы 

мерекелеу мәдениетін) кешенді зерттеу қажеттілігін айшықтайды.  

Нәтижелер. Қазақстан Республикасының Орталық мемлекеттік архивінің 1862 қорының 1 

тізімдемесінің №45, 56а, 60, 61, 70, 72, 73, 83, 84, 85, 91, 92, 99, 100, 102, 112,113, 114, 118 істерін 

зерделеу барысында Ұлы Отан соғысынан кейінгі онжылдықта мерекелерді ұйымдастыруда 

Халық шығармашылығы республикалық үйінің (бұдан әрі – ХШРҮ) басты орын алғандығы 

анықталды. ХШРҮ әсіресе колхоздар мен совзоздарда мерекелерді ұйымдастырған, сол үшін 

өздерінің қызметкерлерін арнайы әдістемелік көмек көрсетуге жіберген: 

«Беремін осы арызды сол туралы: Мен май мейрам күндерінде 1, 2, 3 сағат 3 тен 6 ға дейін 

жұмыс істеген едім. Сол күндерім үшін маған 11/V – 12/V-53 демалыс берсеңіз екен» 

(ҚР ОМА, 112:5). 

«В связи с подготовкой к празднованию дня «Шахтера» командировать инспектора по 

драме РДНТ тов. Лапина В.И. для оказания методической помощи на местах кружка 

художественной самодеятельности в Южно Казахстанскую и Актюбинскую области» 

(ҚР ОМА, 60: 22-23; 91:7). 

«На время праздника ХХХI – годовщины Октябрьской Социалистической Революции 

приказываю: 

7-го ноября    1. Кальменев М.А. с 10 ч. – 13 ч. 

2. Ишимова А.  с 13 ч. – 17 ч. 

8-го ноября    1. Савенко И.А. с 10 ч. – 13 ч. 

2. Кенганова Х.К.  с 13 ч. – 17 ч.» 

(ҚР ОМА, 60:44) 

Іссапарланған қызметкерлер көркемөнерпаздар байқауларын ұйымдастыруда да 

әдістемелік көмек көрсеткен. 1949 жылы республиканың барлық 16 облысынан 203 ауданның 193-

де байқаулар өткізілген. 171 ауданда көркемөнерпаздар байқауы өткізіліп, оған 14000-нан аса 

қатысушы қатысқан. Мысалы, Алма-Ата облысының аудандық байқауына барлық 8 ауданынан 

1500-ден аса қатысушы, облыстық смотрына 5 ауданынан 170 қатысушы өнер көрсеткен 

(ҚР ОМА, 72:3). 

1950 жылы Қазақстанда 30 театрлық ұжым, ондаған музыкалық-вокалдық ұжымдар мен 

ансамблдер, 18 музыкалық, театрлық және көркемдік оқу орындары, Қазақ мемлекеттік 

консерваториясы, шамамен 5000 көркемөнерпаздар ұжымдары жұмыс істеген (ҚР ОМА, 70:24). 

ХШРҮ қызметкерлері әдістемелік көмек көрсетумен қатар, тексеріс те жүргізіп отырған. 

Тексеріс барысында ауданның кадрмен қамтылуы, мәдени-ағарту мекемелерінің жұмысы, жұмыс 

орны мен құрал-жабдықтары, дәрістік насихаттау жұмысы, кітапханалары, бюджеттік-бюджеттен 

тыс мәдени-ағарту мекемелерінің жағдайы, аталған мекемелердің жұмысына басшылық, 

отгондардағы қызыл отаулардың жұмысына дейін қарастырылған. Тексеріс нәтижелері бойынша 

тексерушілер баянат жасап, Облыстық Партия комитетінің бюросы, Облыстық атқару комитеттері 

деңгейінде «Облыстың мәдени-ағарту мекемелері жұмысының жағдайы және жетілдіру 

шаралары» туралы шешімдер шығарылған (ҚР ОМА, 60:22-23; 102:74-81).  

Мысалы, 01.01.1952 ж. Алма-Ата селолық ауданында 20 мәдени-ағарту мекемелері болған: 

Мәдениет үйі – 1; 

Аудандық кітапхана – 1; 

Селолық кітапханалар – 9; 

Оқу үйлері – 7; 

Қызыл отаулар – 2. 

Бюджеттен тыс мәдени-ағарту мекемелері – 30: 

Кәсіподақ клубтары – 12; 

Колхоз клубтары – 14; 

Кәсіподақ кітапханалары – 12; 

Колхоз кітапханалары – 14. 

Аталған мекемелерде шаруалар үшін мерекелік кештер мен мерекелік дәріс оқулары да 

ұйымдастырылған. Ал отгондарда малшылар үшін қызыл отаулар жұмыс жасап, оларда мал 

шаруашылығының алдыңғы қатарлы тәжірибелері насихатталумен қатар, малшылар үшін 

көркемөнерпаздар үйірмелерінің жұмысы да жүргізілген (ҚР ОМА,102:51). 

Бюджеттік желідегі кадрлар саны – 25 болған: 

жоғары білімді – жоқ; 

арнайы білімді – 1; 

жалпы орта білімді – 12; 

аяқталмаған орта – 12 (ҚР ОМА, 102:78). 

Көріп отырғанымыздай, білікті кадрлардың тапшылығы байқалады. Оның басты 

себептерінің бірі – соғыста жоғары білімді адам санының азаюымен қатар, соғыстан кейінгі қайта 

қалпына келтіру уақытына сәйкес келетін жылдарда жоғары білімді адамдардың ауылдардағы 

тапшылығын көреміз. Бұл тенденцияның қазіргі уақытта да орын алып отырғанын, яғни жоғары 

білімді мамандардың қалаларда қалып отыру үдерісі жалғасуда. 

Зерделеніп отырған жылдары ХШРҮ-мен қатар, мәдени-ағарту жұмысының 

ұйымдастырылуын Республикалық ғылыми-әдістемелік кабинеті (бұдан әрі – РҒӘК) де 6,5 

штаттық бірлікте жұмыс жасап, алдыңғы қатарлы мәдени-ағарту мекемелерінің озық 

тәжірибелерін жинақтап, таратып отырған, республиканың селолық мәдени-ағарту мекемелерінің 

жұмысын жетілдірген. 1952 жылы республикада 6000 шамасында бюджеттік және ведомстволық 

клубтық мекемелер болған. Сол жылы РҒӘК штат санының аздығынан солтүстік, солтүстік-батыс 

және шығыс облыстардың клубтарына әдістемелік көмек көрсетуде қиындықтар туындатқан. 

Барлық мәдени-көпшілік жұмыстар клубтық мекемелерде өткізілген, әсіресе көркемөнерпаздар 

байқауы ұйымдастырылған. Осы жылы ХШРҮ-нің Қарағанды және Орал қалаларында ғана 

облыстық Халық Шығармашылығының Үйі бар екендігін ескеріп, және ауылдардағы 

көркемөнерпаз Қазақ ССР министрлер кеңесі жанындағы мәдени-ағарту мекемелер ісі бойынша 

комитеті ұйымдастырғандықтан, ХШРҮ-ін РҒӘК-ке беру туралы қарастырылған (ҚР ОМА, 

102:30-31). Алайда ҚР ОМА-нің 118-ісінде 1953 жылы ХШРҮ-нің ауылдық көркемөнерпаздар 

байқауының материалдарын жинақтағанын көреміз.  

Селолық көркемөнерпаздар байқауын ұйымдастыруды, көркемөнерпаздар ұжымының 

репертуарына дейін ҚазССР Мәдениет министрлігінің тікелей басшылығымен бақыланған 

(ҚР ОМА, 118:91). Көркемөнерпаздар байқауына селолардың агроном, омарташы, мұғалім, 

пошташы, мал технигі, кітапханашы, сауыншы, тракторшы және т.б. мамандары мен 

колхозшылары қатысып, өз өнерлерін көрсеткен (ҚР ОМА, 118:27-30). Осы тұста соғыстан кейінгі 

жылдарда аталған мамандардың, яғни шаруалардың қаншалықты маңызды болғандығын 

байқаймыз. Көркемөнерпаздар байқауларында өнерлерін шыңдаған шаруалар мерекелерді 

ұйымдастыруда да өз өнерлерін көрсетіп отырған.  

Көркемөнерпаздар байқауының ұйымдастырылуын КСРО Министрлер кеңесі жанындағы 

Мәдениет істері бойынша комитетімен де бақыланып, мәдениет пен өнерді дамытуда 

көркемөнерпаздар байқауының маңыздылығын бағалаған. Аталған комитет озат колхоздардың 

тәжірибесін насихаттаудағы республикалық, облыстық, өлкелік және қалалық ХШРҮ-лерінің 

қызметіндегі кемшіліктерін сынап, түзету бойынша нақты тапсырмаларын беріп отырған 

(ҚР ОМА, 70:3-5). 

ХШРҮ-нің қызметін Қазақ ССР Министрлер кеңесіне қарасты Мәдениет істері бойынша 

басқармасы тексеріп, қызметінде анықталған кемшіліктерді түзету бойынша бұйрықтар шығарып 

отырған. Көркемөнерпаздар ұжымдарымен тығыз байланыстар орнату, оларға әдістемелік және 

шығармашылық көмек көрсету, атап айтқанда, сахналық қойылымдар дайындау, ән мәтіндерін 

аударуда мағынасын өзгертпей, түпнұсқалығын сақтау, әсіресе бір шығарманың бірнеше 

нұсқасының болмауы, аудармаларға қаржы төленетіндіктен осындай кемшіліктерге жол бермеу 

бойынша қарастырылған. Соның негізінде ХШРҮ алдағы Ұлы Қазан социалистік 

революциясының мерейтойын, Кеңестік Қазақстанның 30 жылдық мерейтойларына орай 

республика облыстарындағы көркемөнерпаздар топтарына көмек көрсету, іссапар жоспарларына 

әдіскерлердің нақты міндеттерін көрсету, бұрынғы аудармаларды іріктеу, республиканың 

мерейтойлық күндерін ескере отырып, әдістемелік көрсету бойынша іс-шаралар жоспарын жасау, 

ХШРҮ-нің әрбір шығармашылық қызметкерінің міндеттерін нақтылау т.б. жұмыстарды жүргізу 

бұйырылған (ҚР ОМА, 70:19-23). 

Нақты мейрамдарды немесе атаулы күндерді мерекелеу бойынша, мысалы, «Қазақ ССР-нің 

құрылғанына 30 жылдығын», «Шахтер күнін» мерекелеу туралы  жекелеген бұйрықтар 

шығарылған. Қазақ ССР-нің құрылғанына 30 жылдығын мерекелеу бойынша бұйрықта өнер 

жүйесі мекемелеріне әр мекемеге мерекеге дайындалу және өткізу бойынша нақты іс-шаралар 

жоспарын жасау, ақындар мен композиторларға жаңа әндер шығару тапсырылған, театрларға 

үздік қойылымдарын қою, қаладан тыс колхоздарға мерекелік онкүндіктерде қойылымдарын 

апарып көрсету, мерекелік қойылымдарды дайындау басты режиссерлер мен художниктерге 

тапсырылған. Қазақ Республикасының 30 жылдығын мерекелеуге байланысты өндірістік-

қаржылық жоспардың уақытынан бұрын игерілуі үшін социалистік жарыстар ұйымдастырылған, 

күрделі жөндеу жұмыстарының ертерек бітуіне дейін ерекше мән берілген. Концерттік әншілер 

мен ансамблдерге концерттік бағдарламалар жасау, ал мәдениет істері бойынша облыстық 

бөлімдерге дайындалған концерттік бағдарламаларды қабылдау тапсырылған. Бағдарламалардың 

әрбір репертуарларын облыстық филармония, КЭБ басшылығы анықтаған. Облыстық филармония 

мен КЭБ бригадалары колхоздар мен совхоздарға қызмет көрсету үшін аудандарға 

іссапарландырылған. Мерекелік күндерге еңбекшілерге көркемдік қызмет көрсету үшін Москва, 

Ленинград, Алма-Ата, Қарағанды, Лениногорск, Балхаш, Гурьев қалаларының жетекші концерттік 

орындаушыларын шақыру тапсырылған. Орал музыка учлишесіне, Қазақ мемлекеттік 

консерваториясының Алматы музхоркомбинатына мерейтойлық күндерде ашық есеп беру 

концерттерін беруге тапсырма берілген. Қазақ мемлекеттік консерваториясының студенттері 

клубтарға, өнеркәсіп орындарына, ірі қалалар жанындағы колхоздарға барып бірқатар концерттер 

ұйымдастыруы керек болған. Үздік көркемөнерпаздар орындаушыларының концерттерін 

ұйымдастыруды ХШРҮ мәдениет істері бойынша облыстық бөлімдерінің меңгерушілеріне 

тапсырылған. Қазақстан суретшілерінің жұмыстарын көрсету үшін Мәдениет істері бойынша 

басқармасының бейнелеу өнері бөліміне Қазақстан Кеңестік Суретшілер Одағымен бірлесіп, 

«Қазақ ССР 30 жыл» мерейтойлық көрме өткізуді 1950 жылдың қараша айына жоспарлаған. 

25 тамыз «Шахтер күнін» мерекелеуге Қарағанды қаласына Роза Бағланова, Күләш 

Байсеитова, Досымжанов, Портнова, Ш.К. Айманов, Ленгер қаласына Ольга Хан барып өнер 

көрсетулері тапсырылған. Баршоғыр-көмір, Екібастұз шахталарына концерттерімен әртістер 

бригадалары, концерттік-эстрадалық бригадалар жіберілген. Қарағанды көмір бассейндеріне 

қызмет көрсететін театрлардың директорларына, т.б. театрлардың қызметкерлеріне 

қойылымдарының көркемдік деңгейінің жоғары болуы, олардың дайындығы бойынша 

шығармашылық жұмысына, әсіресе заманауи тақырыптардағы, колхозшы шаруалар мен 

интеллигенцияның коммунистік қоғам құрудағы күресін көрсететін пьесаларды қоюына ерекше 

мән беру бойынша тапсырылған (ҚР ОМА, 70:24-28). 

Кеңес Армиясының 31 жылдығы, Халықаралық 1 мамыр күні, Пушкиннің 150 жылдық 

мерейтойы, Октябрь революциясының 32 жылдығы, Сталиндік конституция күні И.В. Сталиннің 

70 жылдығы сияқты мерекелер мен атаулы күндерді мерекелеу бойынша әдістемелік хаттар мен 

ұсынылатын репертуарлар тізімі де алдын ала жіберіліп отырған (ҚР ОМА, 72:50-51). Қазақ ССР-

нің 30 жылдық мерекесіне әзірлік және оны өткізу туралы методикалық-нұсқау хат алдын ала 

жасалынып, барлық облыстық бөлімдерге көп дегенде 15-20 данадан жіберілген (ҚР ОМА, 85:135-

136; 152-163). Қызыл отау активтерінің және аудандық лекторлар тобының күшімен «Сталиндік 

конституция – дүние жүзіндегі ең демократияшыл конституция», «Қазақ Республикасының 

даңқты 30 жылдығы», «Совет Армиясының 32 жылдығы» сияқты тақырыптарда лекциялар 

оқылып, баяндамалар жасау жоспарланған (ҚР ОМА, 85:27). 

Аталған мұрағаттық материалдардың негізінде, Ұлы Отан соғысынан кейінгі жылдардағы 

мерекелерді ұйымдастыру бойынша келесідей қорытындыға келеміз: 

1. Мерекелерді ұйымдастырушы басты мекемелер – КСРО Министрлер кеңесі жанындағы

Мәдениет істері бойынша комитеті, Қазақ ССР Министрлер кеңесіне қарасты Мәдениет істері 

бойынша басқармасы, Халық шығармашылығы республикалық үйі және Республикалық ғылыми-

әдістемелік кабинеті болған. Олардың негізгі мақсаты – мәдени-ағарту жұмысын ұйымдастыруда, 

атап айтқанда, мерекелерге концерттік бағдарламалар жасау, сахналық қойылымдар дайындау, ән 

мәтіндерін аудару және т.б. бойынша әдістемелік және шығармашылық көмек көрсету. 

2. Мерекелерді тікелей ұйымдастырушы мекемелер – республикалық, облыстық, өлкелік

және қалалық халық шығармашылығы республикалық үйлерін, сонымен қатар театрлық ұжым, 

музыкалық және көркемдік оқу орындары, көркемөнерпаздар үйірмелерін атауға болады. 

3. Мерекелер өтетін негізгі орындар – мәдени-ағарту мекемелері, мәдениет үйлері, клубтар,

кітапханалар, оқу үйлері (избы-читальни), малшылар үшін қызыл отаулар және т.б. 

4. Мерекелерді ұйымдастыруға қатысушылар – музыкалық-вокалдық ұжымдар мен

ансамблдер, атақты әншілермен қатар, көркемөнерпаздар үйірмелерінің мүшелері – агроном, 

омарташы, мұғалім, пошташы, мал технигі, кітапханашы, сауыншы, тракторшы және т.б. 

шаруалар. Республикамыздың барлық дерлік азаматтары, яғни шаруаларына дейін мерекелерді 

өткізуде белсенді қатысқан. 

5. Ұйымдастырылған мерекелердің түрлері – Кеңес Армиясының 31 жылдығы,

Халықаралық мамыр күні, Пушкиннің 150 жылдық мерейтойы, Октябрь революциясының 32 

жылдығы, Сталиндік конституция күні, И.В. Сталиннің 70 жылдығы және т.б. мерекелер мен 

атаулы күндер. 

Сауалнама деректері негізінде:Қазіргі Алматы облысы, Талғар ауданы, Белбұлақ ауылының 

тұрғындары – Н.В.Манько мен оның жұбайының естеліктерінде жаңа жыл, 1 мамыр, 7 қараша 

мерекелері жақсы мерекеленгені айтылады. Әсіресе 1 мамыр мен 7 қарашаға салтанатты шаралар 

өткізілген. Жаңа жылға мәдениет үйінде кештер, Жаңа жылдық бал ұйымдастырылған. Мерекелер 

алдында өздері арнайы бағдарламалар құрыстырып, өнер көрсетіп, концерттер берген. Әртістер 

келген, атақты әртістерден Н. Мардюкова, М. Жаров, қазақстандық әртістерден Өтегенов Б. 

Төлегеновамен бірге келген, кейде Р. Бағланова келіп, ән кештерін ұйымдастырған. Сол жылдары 

атақты болған Р. Жаманова өнер көрсеткен. Колхозшылар көруге тола келген, билеті 30 тиыннан, 

оны алуға колхоз төлеген екен. Себебі колхоздары «озат колхоз» болыпты. Бұл ақпараттарды 

мұрағатты құжаттармен нақтылауға да болады (ҚР ОМА, 118:91; 102:79). 

Газет материалдары негізінде: Бүгінгі қоғамымыздың тыныс-тіршілігінен ақпарат беретін, өз 

кезеңінің хабаршысы – «Егемен Қазақстан» газеті 1945-1955 жылдар аралығында «Социалистік 

Қазақстан» газеті деп аталынғаны белгілі. Аталған газет беттерінде сол жылдары қазіргі 

уақыттағыдай Қазақстан халқының күнделікті тұрмысындағы жаңалықтарымен қатар әлемде 

болып жатқан өзгерістер де жарияланып отырған, яғни әр жылдарда өз кезеңінің жаршысы болып 

табылады. Қазіргі уақыттағы мақалалардан ерекшелігі және біздің зерделеп отырған 

тақырыбымызға ең пайдалысы – соғыстан кейінгі онжылдықтағы мерекелеу мәдениетінен мол 

ақпарат беретін деректер көзі болып табылуы. Газетті зерделеу барысында әрбір мерекеге толық 

сипаттама берілетіндігі анықталды. Мысалы, «Социалистік Қазақстан» газетінің 1946 жылғы 31 

шілдедегі санында «Қазақстан комсомолының 25 жылдығына арналған салтанатты мәжіліс» деген 

мақалада: «Кеше, Қазақтың Абай атындағы Мемлекеттік опера және балет театрының үйінде 

Қазақстан Лениншіл коммунист Жастар Одағының XXV жылдық мерекесіне арналған комсомол 

активінің партия, совет ұйымдары, өнеркәсіп, транспорт, ауыл шаруашылығының алдыңғы 

қатарлы жастары және интеллигенция өкілдерімен бас қосқан мәжілісі болып өтті... Қазақстан 

комсомолының XXV жылдығы туралы ҚЛКЖО Орталық комитетінің секретарі Қанапин жолдас 

баяндама жасады... бұдан кейін Қазақ ССР Ғылым Академиясының Президенті Сәтбаев жолдас 

құттықтау сөз сөйледі. Құттықтау сөзден кейін туысқан » деп тысқан Украина, Белоруссия, 

Тәжікстан және Қырғызстан комсомолдарының Орталық Комитеттерінің құттықтау 

телеграммалары оқылды. Астанадағы мектеп балалары мен пионер өкілдері ҚЛКЖО XXV 

жылдығын құттықтаған өлеңдер айтты... «Комсомол шыңына» шығып «Қазақстан комсомолының 

XXV жылдығы» деген ту тіккен альпинистердің өкілі Айманов және Алтай руднигі, Ақмола 

облысы тағы басқа өнеркәсіп орындары мен ауыл шаруашылығы жастарының өкілдері құттықтау 

сөздер сөйледі... Бұдан кейін БЛКЖО Орталық Комитетінің Қазақстан комсомолының XXV 

жылдығына байланысты ауыл шаруашылығы мен өнеркәсіптің алдыңғы қатарлы жастарын 

БЛКЖО Орталық Комитетінің грамотасымен наградтау туралы қаулысы оқылды... Салтанатты 

мәжілістің соңынан астанадағы ең таңдаулы артистердің күшімен үлкен концерт болды» деп 

мерелеу барысы толық суреттеледі. Келтірілген мысалдан жастарды бір бағытта, ортақ мүддеге 

жұмылдыруда комсомолдар ұйымының өз кезеңі үшін қаншалықты маңызды болғандығын 

көреміз.  

Басқа мереке түрлеріне келетін болсақ та, басым көпшілігіне ортақ сипат – мәдени-ағарту 

мекемелерінде, мәдениет үйлерінде, клубтарда, мәжіліс залдарында, кітапханаларда, оқу 

үйлерінде (избы-читальни), кейде жұмыс орындарында және т.б. жерлерде алдымен салтанатты 

мәжіліс болып, баяндамалар оқылып, құттықтау сөздер айтылып, соңында концертік 

бағдарламалар қойылған. 75 жылдан артық уақыт өтсе де, мұндай мерекелеу түрі бүгінгі 

қоғамымызда да жалғасын табуда.  

Ал «Социалистік Қазақстан» газетінің 1951 жылғы 4 мамырдағы санында 

«Республикамыздың қалаларында, ауыл селоларында Бірінші май демонстрациясы» деген атаумен 

Қарағанды, Шымкент, Өскемен, Семей, Петропавл, Орал, Қостанай қалаларында 1 май 

мерекесінің тойлануы туралы мақала жарық көрген. Барлық қалалардағы мерекелеудің ортақ 

белгілері келесідей: 

1. Демонстрацияның басталуы: таңертеңгі 11.00.

2. Демонстрацияны бастаушылар: оқушылар, сосын озат кәсіпорындардың, фабрика,

заводтардың жұмысшылары, стахановшылар, т.б. 

3. Демонстрацияшылардың қолдарында: бейбітшілік символы – ақ көгершін, Сталиннің,

басқа да белгілі тұлғалардың портреттері, бесжылдықтағы жетістіктері, ұрандар жазылған 

плакаттар, маталар, транспоранттар. 

4. Демонстрацияның созылуы: 1-2 сағат.

5. Қатысушылар саны: 40000-100000.

6. Ұрандарды «уралап» қолдаған.

7. Мерекенің негізгі қорытындысы: бейбітшілікті, жеткен жетістіктерін насихаттау.

Соғыстан кейінгі онжылдықта мейрамды мұндай демонстрация түрінде өткізу 9 мамыр

Жеңіс күніне және 7 қараша Ұлы октябрь социалистік революциясының мерейтойын мерекелеуге 

тән, яғни осы мейрамдарда жалпы халықтық шерулер сипат алған. Қазіргі қоғамымыздағы 

мерекелеу бойынша демонстрация түріндегі шеруді тек 9 мамыр Жеңіс күнінде әскерилердің 

шеруі ретінде көреміз. 

«Социалистік Қазақстан» газетінің материалдары негізінде анықталған соғыстан кейінгі 

онжылдықтағы мереке түрлері: 

1-кесте. Соғыстан кейінгі онжылдықтағы мереке түрлері. 

Күні Мереке атауы 

21 қаңтар Лениннің қайтыс болуына *
23

 жыл 

23 ақпан Совет Армиясы күні және Соғыс теңіз флоты күні 

8 наурыз Халықаралық әйелдер күні 

22 сәуір Лениннің туылғанына* жыл 

1 мамыр Еңбекшілердің халықаралық ынтымақ күні 

5 мамыр Большевиктік баспасөз күні 

7 мамыр Радио күні 

9 мамыр Жеңіс күні 

1 маусым Халықаралық балаларды қорғау күні 

15 маусым Әуе флоты күні 

*
Мерейтойлық жыл мөлшері, мысалы, Сталиннің туылғанына * жыл – Сталиннің туылғанына 70 жыл. 

3 шілде Жамбылдың туғанына * жыл 

23 шілде Соғыс теңіз флотының күні 

30 шілде Қазақстан комсомолының * жылдығы 

4 тамыз Сталиндік теміржолшылар күні 

18  тамыз Авияция күні 

21 тамыз Шахтершілер күні 

25 тамыз Қызыл Армия тыл органдарын құрған күн 

1 қыркүйек Жаңа оқу жылы 

3 қыркүйек Империалистік Жапонияны талқандаған Жеңіс күні 

8  қыркүйек Танкшілер күні 

2 қазан Бейбітшілікті қорғау күресінің халықаралық күні 

7 қараша Ұлы октябрь социалистік революциясының * 

жылдығы 

23 қараша Сталиндік артиллерия күні 

4 ноябрь «Лениншіл жас» газетіне *жыл 

5 желтоқсан Сталиндік Конституция күні 

20 желтоқсан ССРО Одағының * жылдығы 

21 желтоқсан Сталиннің туылғанына * жыл 

Пушкиннің туылғанына * жыл 

Гогольдің туылғанына * жыл 

Жаңа жыл 

Соғыстан кейінгі онжылдықтағы мереке түрлері шамамен 30, оның ішінде: 

1) Атаулы күндер бойынша мерекелер – 13:

1. Совет Армиясы күні және Соғыс теңіз флоты күні

2. Большевиктік баспасөз күні

3. Радио күні

4. Әуе флоты күні

5. Соғыс теңіз флотының күні

6. Сталиндік теміржолшылар күні

7. Авияция күні

8. Шахтершілер күні

9. Қызыл Армия тыл органдарын құрған күн

10. Империалистік Жапонияны талқандаған Жеңіс мерекесі

11. Танкшілер күні

12. Сталиндік артиллерия күні

13. Сталиндік Конституция күні.

Атаулы күндермен байланысты мамандық иелері: әскерилер, теңізші, журналист, радио

маманы, ұшқыш, теміржолшы, шахтерші, танкші, атқыш, т.б. 

2) Мерейтойлық мерекелер – 10:

1. Лениннің қайтыс болуына * жыл;

2. Лениннің туылғанына * жыл;

3. Жамбылдың туғанына * жыл;

4. Қазақстан комсомолының * жылдығы;

5. Ұлы октябрь социалистік революциясының * жылдығы;

6. «Лениншіл жас» газетіне *жыл;

7. ССРО Одағының * жылдығы;

8. Сталиннің туғанына * (70) жыл;

9. Пушкиннің туылғанына * жыл;

10. Гогольдің туылғанына * жыл.

Бұл жердегі «жыл» дегеніне қарап, аталған мерекелерге неше жыл толғандығын көреміз. Ең

жиі кездесетін мерейтойлық мерекелер: Лениннің туылғанына * жыл, Лениннің қайтыс болуына * 

жыл, Ұлы октябрь социалистік революциясының * жылдығы, Қазақстан комсомолының * 

жылдығы. Яғни аталған мерекелер соғыстан кейінгі онжылдықта жыл сайын дерлік мерекеленіп 

отырған.  

Қазіргі уақытқа дейін жеткен мерекелер – 6: 

2-кесте. Қазіргі уақытқа дейін жеткен мерекелер. 

Мереке күні Бұрынғы атауы Қазіргі атауы 

Жаңа жыл Жаңа жыл 

8 наурыз Халықаралық әйелдер күні Халықаралық әйелдер күні 

1 мамыр Еңбекшілердің халықаралық 

ынтымақ күні 

Қазақстан халқының бірлігі 

мерекесі 

9 мамыр Жеңіс күні Жеңіс күні 

1 маусым Баларды қорғаудың халықаралық 

күні 

Балаларды қорғау күні 

1 қыркүйек Жаңа оқу жылы Білім күні 

Жоғарыда келтірілген тізбектен көретініміз, соғыстан кейінгі уақытта пайда болған 

мерекелердің басым көпшілігі Ұлы Отан соғысымен тікелей байланысты. Бұдан шығатын 

қорытынды – сол жылдарда КСРО үшін жеңістің, сол жеңіске жетуде теңіз флотының, 

авияцияның, танкшілердің, артиллерияның қаншалықты маңызды болғандығы. Бұл мерекелердің 

уақыт өте қаншалықты кеміп, кейбірінің жойылуының КСРО-ның ыдырауынан бұрын, Ұлы Отан 

соғысындағы жеңістің маңыздылығының өзгеруінен көруімізге болады. Мәселен, бүгінгі күн 

тұрғысынан қарағанда сол жылдардан бері сақталған мерекелердің, әсіресе 1945 жылдан кейін 

пайда болған 9 мамыр мерекесінің тарихи дамып, қазіргі уақытқа дейін жалпыхалықтық сипатта 

сақталуын – әлі де болса соғыс жылдарын көрген куәгерлердің болуында, әсіресе сол жылдарда 

Қазақстанға эвакуацияланған және департацияланған халықтар үшін тарихи жадтың сақталуынан, 

көпұлтты бүгінгі қоғамымызды біріктіруші болып табылуында деп есептейміз. Бұл мерекенің 

қатарына 1 мамыр – Қазақстан халық бірлігі мейрамын да қосуға болады. 

Осы тұста атап өтеріміз, қазақ тілінде «мейрам» және «мереке» деген түсініктер қатар 

пайдаланылады. Десек те олардың мағыналары ұқсас болғанымен, өзіндік ерекшеліктері бар. 

Мейрам дегеніміз – тек бір ұлттың ғана емес, бірнеше ұлттарға ортақ, оларды біріктіруші 

феноменге ие, жалпыхалықтық, халықаралық деңгейде тойлату түрі. Мысалы, Наурыз мейрамы, 

Ораза айт мейрамы, Құрбан айт мейрамы, 9 мамыр – Жеңіс күні мейрамы, 1 мамыр мейрамы, 8 

наурыз – Халықаралық әйелдер күні мейрамы. 2-кестеде келтірілген мейрам түрлерінің осы 

уақытқа дейін сақталып жетуінің өзінен осы мейрам түсінігінің кең мағынасын көруімізге болады.  

Мереке дегеніміз – мемлекеттік деңгейдегі мемлекеттік мерекелік күндер, яғни сол 

мемлекетке ғана тән мерекелер. Олардың қатарына 16 желтоқсан – Тәуелсіздік күні, 30 тамыз – 

Конституция күні сияқты мерекелерді атауға болады. Яғни, мереке сол мемлекеттен басқа елдер 

үшін дәл сол мемлекетке маңызды болғандай, ортақтаса өз елінде де тойлайтындай дәрежеде 

болмайды. Мұндай мерекелердің қатарына белгілі бір кәсіп салаларына байланысты атаулы 

күндерді де қосуға болады. Мысалы, білім күні, әскерилер күні, құрылысшылар күні және т.б. Бұл 

мерекелер, әр мемлекетте әр түрлі уақыттарда тойланады немесе жалпыхалықтық сипатта емес, 

нақты бір мамандар шеңберінде ғана атап өтіледі, сондықтан да мерекелік сипатта болады. 

Жоғарыда келтірілген соғыстан кейінгі онжылдықтағы атаулы күндер мен мерейтойлық 

мерекелер де мысал ретінде мереке түсінігін толықтыра түседі. 

Жоғарыда келтірілген материалдардың негізінде, Ұлы Отан соғысынан кейінгі 

онжылдықтағы мерекелеу мәдениеті туралы келесідей ортақ, жиынтық пікірге келеміз:  

Мерекелерді ұйымдастырушы басты мекемелер – КСРО Министрлер кеңесі жанындағы 

Мәдениет істері бойынша комитеті, Қазақ ССР Министрлер кеңесіне қарасты Мәдениет істері 

бойынша басқармасы, Халық шығармашылығы республикалық үйі және Республикалық ғылыми-

әдістемелік кабинеті болған. Яғни вертикалды әдіспен жоғарыдан мерекені тойлау бойынша 

бұйрық шығарылып, төменге қарай реттілік бойынша орындалған. Мерекелерді ұйымдастыруда, 

атап айтқанда, мерекелерге концерттік бағдарламалар жасау, сахналық қойылымдар дайындау, 

ән мәтіндерін аудару, өнер көрсетушілерді жіберу және т.б. бойынша әдістемелік және 

шығармашылық көмек көрсетуге дейін реттеліп отырған. Мерекелерді тікелей ұйымдастырушы 

мекемелер – республикалық, облыстық, өлкелік және қалалық халық шығармашылығы 

республикалық үйлерін, сонымен қатар театрлық ұжым, музыкалық және көркемдік оқу 

орындары, көркемөнерпаздар үйірмелері бұйрыққа және белгіленген жоспарға сәйкес мерекелерді 

мәдени-ағарту мекемелерінде, мәдениет үйлерінде, клубтарда, кітапханаларда, оқу үйлерінде 

(избы-читальни), малшылар үшін қызыл отауларда және т.б. жерлерде өткізіп отырған. Кеңес 

Армиясының 31 жылдығы, Халықаралық мамыр күні, Пушкиннің 150 жылдық мерейтойы, 

Октябрь революциясының 32 жылдығы, Сталиндік конституция күні, И.В. Сталиннің 70 жылдығы 

және т.б. мерекелер мен атаулы күндерді ұйымдастыруға музыкалық-вокалдық ұжымдар мен 

ансамблдер, атақты әншілермен қатар, көркемөнерпаздар үйірмелерінің мүшелері – агроном, 

омарташы, мұғалім, пошташы, мал технигі, кітапханашы, сауыншы, тракторшы және т.б. 

шаруаларға дейін белсенді қатысқан. Әрбір бесжылдық жоспарларды уақытында, кейде 

жоспарланған мөлшерден артық орындап жүрген шаруаларды бір жағынан қолдауда мерекелердің 

орны ерекше болғанын байқаймыз.  

Сонымен қатар көпұлтты КСРО-ның әрбір жекелеген мемлекеттерінде көпұлттылық 

сақталынғандықтан оларды ортақ мүддеге жұмылдыруда да осы мерекелердің өзіндік 

маңыздылығы болғандығын көреміз. Себебі, біріншіден, мерекелер тек бір немесе бірнеше ғана 

мемлекет деңгейінде ғана тойланбай, КСРО орталығы деңгейінде мерекелеу бойынша бұйрықтар 

шығарылып, КСРО құрамындағы барлық мемлекеттерге ортақ деңгейде, соның ішінде көпұлтты 

Қазақстанда да тойланған. Екіншіден, 1 мамыр Еңбекшілердің халықаралық ынтымақ күні, 9 

мамыр Жеңіс күні, 7 қараша Ұлы октябрь социалистік революциясының мерейтойын парад 

түрінде жалпыхалықтық сипатта мерекелеуі де осының дәлелі болып табылады. Үшіншіден, 

«Сталиндік конституция – дүние жүзіндегі ең демократияшыл конституция» сынды тақырыптар 

мен лозунгтерден, сондай-ақ альпинистердің «Комсомол шыңына» шығып «Қазақстан 

комсомолының XXV жылдығы» деген ту тігуінің өзінен КСРО-ның идеологиялық саясатының 

қаншалықты деңгейде болғанын көреміз. Яғни соғыстан кейінгі онжылдықта мерекелеудің өзі 

идеологиялық сипатта болған деген қорытындыға келеміз.  

Осы кезең тарихының бізге берер пайдасы – соғыстан кейінгі уақытта пайда болған 

мерекелердің басым көпшілігі Ұлы Отан соғысымен тікелей байланысты болғанымен, Жаңа жыл, 

Халықаралық әйелдер күні, Қазақстан халқының бірлігі мерекесі, Жеңіс күні, Баларды қорғау 

күні, Білім күні мейрамдарының бүгінгі күнге дейін жеткен тарихи жалғастығы, осы мейрамдар 

нәтижесінде қанша ұрпақ өзара достық пен адамгершілікке тәрбиеленді және тәрбиелене бермек. 

Екіншіден, мұрағат материалдарынан көргеніміздей, сол кезеңде қаншама өнер және әдебиет 

туындылары дамып, халық арасынан жинақталып, том-том кітаптарға еніп бүгінгі ұрпаққа жетті. 

Сонымен қатар, республикамыздың барлық шеңберін қамтыған көркемөнерпаздар үйірмелері 

жұмыстарының нәтижесінде қаншама өнер иелері қалыптасты. 

Қорытынды. Белбұлақ ауылының тұрғыны Н.В. Маньконың естеліктерінде келтірілген 

мерекелер, жалпы мерекелердің қалай тойланғаны туралы естеліктерінен, мұрағат деректерінен, 

газет материалдарынан сол кезеңнің тарихи бейнесінен хабардар болсақ, екінші жағынан, бүгінгі 

күнге дейін жеткен 8 наурыз – Халықаралық әйелдер күні, 1 мамыр – Қазақстан халқының бірлігі 

мерекесі, 9 мамыр – Жеңіс күні мейрамдарының қазіргі уақытта да тойлануынан тарихи 

сабақтастық, ұрпақтардың рухани-мәдени жалғастығының жемісін көреміз.  

Мейрамдар мен мерекелердің маңыздылығы – бүгінгі қоғамымызды біріктіруші, ұлтаралық 

ынтымақтастықты нығайтушы, халықаралық байланысты жетілдіруші елеулі құрал болуымен 

қатар, бүгінгі ұрпақты әлеуметтендіру, рухани-мәдени қалыптастыруда, салт-дәстүрдің сақталуы 

мен мерекелеу мәдениетінің болашақ ұрпаққа берілуінде және ұлттық сананы жетілдіруінде деген 

қорытындыға келеміз. 

Мақала ҚР БҒМ № AP08052897 «Соғыстан кейінгі онжылдықтағы Қазақстан шаруалары: 

әлеуметтік трансформациялануы және күнделікті тұрмысы» жобасын іске асыру аясында 

орындалды. 

